
O texto que se nos presenta pertence á obra O segundo sexo, escrita pola filósofa francesa do século XX Simone de Beuvoir. Beauvoir naceu en 1908 e dende nova amosa interese pola filosofía, graduándose con brillantez na prestixiosa Universidade da Sorbona e alternando a súa actividade intelectual coa participación en revistas e xornais filosóficos e en organizacións a favor dos dereitos da muller. O seu pensamento recibirá influencias do marxismo e a psicanálise, aínda que sería especialmente crítica con esta última ao considerar que Freud prestaba demasiada atención á psique e á sexualidade masculina. Con todo a pegada máis relevante na súa filosofía será a da corrente existencialista da que será unha destacada impulsora igual que Martin Heidegger ou Jean-Paul Sartre, o seu compañeiro durante boa parte da súa vida.
O fragmento que nos ocupa céntrase na definición da muller como Alteridade, como o "outro", negándolle a posibilidade de erixirse como suxeito libre e autónomo capaz de levar a cabo os seus propios proxectos.
Beauvoir dedica boa parte da súa obra a analizar a categoría de muller, unha categoría que ao seu xuízo é artificial, construída social e culturalmente e que restrinxiu e limitou ás mulleres ao longo da historia. Para esta filósofa francesa a muller e definida como o "outro", como Alteridade, polo que non vai a poder realizarse como suxeito como si fan os homes. Estes impoñen unha categoría ás mulleres cargada de atributos, roles e estereotipos que a condenan a unha situación de subordinación e inferioridade: "los hombres le imponen que se asuma como la Alteridad; se pretende petrificarla como objeto". Beauvoir afirma que a muller é condenada á "inmanencia" e que se lle impide a "trascendencia", xa que está subxugada a outra "conciencia", ao home. Con isto quere dicir que a categoría de muller oprime, as mulleres non poden ir máis aló do que esta establece, non poden proxectarse (como afirma o existencialismo) xa que non se lles considera "como todo ser humano una libertad autónoma". Dáse entón un conflito, un drama para a muller: todo suxeito busca realizarse, libre e autónomamente pero as circunstancias nas que esta vive impídenllo. A este respecto a autora realízase unha serie de preguntas da que podemos destacar dúas: "¿Qué circunstancia limitan la libertad de la mujer?" e "¿Cómo recuperar la independencia en el seno de la dependencia?". A primeira cuestiónase sobre os prexuízos que levan a establecer a categoría de muller que a define como Alteridade, prexuízos que podemos denominar idealistas, pois consideran un concepto de muller inmuble e eterno que a condiciona ao longo da historia; nominalistas, xa que dito concepto é un mero nome, arbitrario e totalmente construído, pero preséntase como universal; e naturalista ou bioloxicista, dado que se xustifican os roles e estereotipos que rodean ao "feminino" así como o lugar da muller na sociedade apelando a unhas aparentes diferencias naturais, innatas, entre homes e mulleres. 
Mais, pode a muller superar todo isto? Para Simone de Beauvoir si. O primeiro paso é analizar esa definición de muller como o "outro" para sacala da Alteridade. A muller debe darse conta de que é un suxeito situado, de que a situaron nunha posición de subordinación. Tomar conciencia disto é necesario para a súa liberación e emancipación. Nesta última fase a muller recoñécese como ser-para-si, como suxeito autónomo e libre en igualdade cos homes e que pode levar a cabo os seus proxectos.
Ata aquí Beauvoir emprega o seu método regresivo-progresivo cunha primeira parte, regresiva, que analiza a categoría imposta de muller e as súas implicacións e unha segunda parte, progresiva, que ofrece as pautas para a súa liberación.
Finalmente, e tal e como conclúe o texto a autora recoñece que a súa filosofía busca a liberdade da muller, que esta deixe de ser considerada como o outro e pase a ser considerada como suxeito: "si nos interesamos por las oportunidades del individuo, no definiremos esas oportunidades en términos de felicidad, sino de libertad"
Simone de Beauvoir foi unha das autoras que máis influencia tivo na historia do movemento feminista, servindo de ponte entre a primeira onda dun feminismo ilustrado e sufraxista e o feminismo que loitou pola emancipación total da muller a partir da segunda metade do século XX. Do mesmo xeito, o feminismo contemporáneo, máis interseccional, tomou o seu pensamento como referente, deixando este a súa pegada en autoras tan relevantes na actualidade como Judith Butler, principal intelectual da Teoría Queer.

